
GLOBALLASHUV DAVRIDA “OMMAVIY MADANIYAT”NING  

YOSHLAR ONGIGA TAHDIDI 

Bugungi kunda insonning ma’naviy omili uchun kurash hal qiluvchi masala bo‘lib 

borayotganligi hech kimga sir emas. Globallashuv jarayonlarining tezlashib borishi 

hozirgi davrning xarakteri va mazmunini belgilovchi omilga aylandi. O‘zbekiston 

Respublikasi Prezidenti Sh.M.Mirziyoyev o‘zining “Insonparvarlik, ezgulik va 

bunyodkorlik-milliy g‘oyamizning poydevoridir” nomli asarida hozirgi davrni 

quyidagicha xarakterlab beradi: “Kimdir uni yuksak texnologiyalar zamoni desa, 

kimdir tafakkur asri, yana birov yalpi axborotlashuv davri sifatida izohlamoqdalar... 

Ammo ko‘pchilikning ongida bu davr globallashuv davri tariqasida taassurot 

uyg‘otmoqda. Bunday ta’rif, menimcha, ko‘p tomondan masalaning mohiyatini to‘g‘ri 

ifodalaydi. Nega deganda, hozirgi paytda yer yuzining qaysi chekkasida qanday voqea 

yuz bermasin, odamzot bu haqda dunyoning boshqa chekkasida zudlik bilan xabar 

topishi hech kimga sir emas. Shu ma’noda globallashuv – bu, avvalo, hayot 

sur’atlarining beqiyos darajada tezlashuvi demakdir” . 

Globallashuv tez sur’atlar bilan kengayib, ijtimoiy, iqtisodiy, madaniy-ma’naviy 

hayotning barcha sohalarini qamrab olayotgan sharoitda, uning ijobiy va salbiy 

tomonlari yuzaga chiqmoqda.  

Ma’lumki, XXI asrda davlatlar va xalqlar o‘rtasida integrasiya, o‘zaro hamkorlik 

aloqalari, chet el investisiyalari, kapital va tovarlar, ishchi kuchining erkin harakati 

uchun qulayliklar yaratilishi, axborot kommunikasion texnologiyalarini misli 

ko‘rilmagan tarzda kengayishi va rivojlanishi, inson intellektual salohiyatining o‘sishi, 

sivilizasiyalararo muloqotning yangicha sifatlarini yuzaga kelishi ro‘y beradi va yaqqol 

namoyon bo‘lmoqda. Bular globallashuvning ijobiy tomonlari. 

Bu jarayonning salbiy tomoni shundaki, “ommaviy madaniyat” mafkura 

qiyofasiga kirib, yoshlarni, umuman, insonlarni qalbi va ongini egallash, odamlarni 

zombiga aylantirish, ma’naviy qashshoq qilib qo‘yishning dahshatli quroliga aylangan. 

Bugungi kunda mafkuraviy hurujning eng xavfli va yovuz ko‘rinishi – bu 

“erkinlik va demokratiyani olg‘a siljitish” niqobi ostida ma’naviy tajovuzni amalga 

oshirayotgan “ommaviy madaniyat”dir. Yurtboshimiz shu munosabat bilan ana 

shunday tajovuzkor tahdidlarning oldini olish, ta’sirini zararsizlantirish uchun 

“…yoshlar o‘rtasida sog‘lom turmush tarzi tamoyillarini qaror toptirish, ularni 

giyohvandlik, ahloqsizlik, chetdan kirib kelayotgan har xil zararli ta’sirlardan, 

“ommaviy madaniyat” niqobi ostidagi tahdid va xatarlardan asrash masalalari bir zum 

ham e’tiborimizdan chetda qolmasligi darkor”, deb uqtiradi.  

 “Ommaviy madaniyat” mafkuraviy poligondan o‘z maqsadlari yo‘lida turli 

axborot informasion vositalari – radio, televideniye, kino, matbuot, uyali telefon, 

internet tizimidan, turli bezak-rasmli jurnallardan, arzon “cho‘ntak” kitoblardan, 

pornografik nashrlardan foydalanmoqda. Asosiy e’tiborni ular hali dunyoqarashi 

shakllanib ulgurmagan g‘o‘r yoshlarning hayot tarzini buzish, ongini zaharlashga 

qaratadi.  

 “Ommaviy madaniyat” vositasida inson hayoti va faoliyatining barcha 

tomonlarini, shuningdek, turmush tarzi, yashash sharoiti va usuli, kiyinishlaridan 

tortib, uning qiziqishigacha, mafkuraviy qarashlaridan tortib to diniy, ruhiy, hattoki 

oilaviy-intim munosabatlarigacha egallab olish rejasini tuzdilar. Bu ham yetmagandek, 

“ommaviy madaniyat” yetakchilari butun dunyo madaniyatini bo‘ysundirish siyosatini 

amalga oshirish uchun barcha axborot informasion tarmoqlarini egallab olishga 

intilmoqda.  

Mamlakatimizda yoshlarni informasion madaniyatini, ularning g‘oyaviy-

mafkuraviy sog‘lomligini saqlashning mustahkam tizimi shakllangan. Yoshlarimiz 

hayotidan zamonaviy IT texnologiyalari sohasidagi yutuqlari tobora mustahkam o‘rin 

egallayotganligi quvonarli holdir. Bu haqda Prezidentimiz Sh.M.Mirziyoyev o‘z 

nutqida ta’kidlab o‘tdi va ulardan IT tizimidan foydalanish madaniyatni oshirish 

yo‘lida foydalanish zarurligini qayd etdi. Shu ma’noda, uyali telefon va internet 

tizimidan foylanuvchining odob-axloqi, dunyoqarashi, ma’naviyati qay darajada 

ekanligiga e’tibor berish kerak. “Ommaviy madaniyat” o‘zining targ‘ibot-tashviqotini 

ayni ma’naviyati past, dunyoqarashi zaif yoshlar qatlamiga qaratilayotganini 

unutmaslik kerak. 

Bizning fikrimizcha, “Ommaviy madaniyat”ga qarshi kurash muntazam va 

barcha usul-vositalardan samarali foydalangan holda olib borilishi zarur. 

Birinchidan, “ommaviy madaniyat” olib borayotgan g‘oyaviy-mafkuraviy 

tashviqot-targ‘ibotning asl mohiyatini ko‘zlagan yovuz maqsadlarini yoshlarga ochiq-

oydin tushuntirish; 

ikkinchidan, yoshlarning axborot olish va undan foydalanish tizimini atroflicha 

o‘rganish, mazkur turdagi tizimlarni tartibga solishning yangicha huquqiy va madaniy 

mexanizmlarini ishlab chiqish; 

uchinchidan, yoshlarda axborot-informasion jarayonlarga yondashishning ilmiy 

va amaliy asoslangan, ularda axborotni saralash hamda keraksiz ma’lumot va behayo 

ko‘rsatuvlardan o‘z ixtiyori bilan voz kecha olish ko‘nikmasini shakllantirishga 

erishish; 

to‘rtinchidan, “ommaviy madaniyat”ning mudhish mohiyatini to‘la-to‘kis fosh 

etishda asrlar osha xalqimizda shakllangan mahalla, o‘zaro yordam, ezgulik va 

beg‘uborlik tamoyillaridan, ta’lim-tarbiya, suhbat-muloqot jarayonlaridan unumli 

foydalanish; 

beshinchidan, ma’naviyatni kemiruvchi “ommaviy madaniyat” kabi zararli 

ta’sirlardan saqlash va ularga qarshi turish uchun yoshlarda sog‘lom mafkuraviy 

immunitetni shakllantirish, ogohlikni bir daqiqa ham boy bermaslik kabi vazifalardan 

iborat. 

